
O Paulo o le aposetolo I nuu ese, o ia o se tagatanuu o Taso I Kilikia ma e malamalama I le Gagana Eleni. O ona tua’a o tagata Iutaia ma na soifua ae ma aoaoina I tu ma aga faa-Iutaia. E lua ona igoa o le igoa Eperu (Saulo) ma lona igoa Eleni (Paulo). E tasi lea aga faa-Iutaia, ina ia faia ni igoa se lua mo e o nonofo I fafo I Palesitina. (Eperu, Eleni poo se igoa Roma). Sa aoaoina Paulo I Ekamalielu (Galu 22:3). E manatu nisi, o se tagata e iloga lona aoaoina I le tulafono ma malamalama I tu ma aga faa-Iutaia. E maoa’e le silafia na alia’e I faatinoga a le aposetolo, mai lona iloa lelei o lona siosiomaga I tu faa-le-aganuu, faa-le-lotu ma le faigamalo, lea e manatu tagata Iutaia, e tasi lava Le Atua na faia mea uma , ma o lo latou Atua lea, na folafolaina mo I latou ele’ele, ma o le feagaiga lea (Promised Land) Monotheistic. E taua vaega e fa I le soifuaga o tagata Iutaia. O le malumalu, eleele, tulafono ma le faasinomaga. O fea lava e feta’aloloa’i I ai tagata Iutaia, e ola pea lava vaega Taua ia I o latou soifuaga. E mitamita foi le Iutaia, aua o I latou o le nuu na osi feagaiga ma le Atua. o le malumalu e taula’i lava lagona o tagata Iutaia, o I tonu o loo afio ai lo latou Atua. E laualuga I o latou talitonuga, o I latou lava o le nuu filifilia o le Atua, ma e latou te faamamafaina foi le tausiaina o tulafono e pei ona tuuina e Le Atua ia Mose. O le filifilia la o Paulo mo le galuega I nuu ese, na matua manino lelei lava Paulo I lona tupuaga ma le olaga na soifua a’e ai. O le lalolagi o Eleni-Roma, na matua manino lelei I ai aposetolo, aua o loo tau’a I tusitusiga a le aposetolo. E ui o loo pueina e Roma I lea vaitau, ae o lo’o ola matamatatetele I manatu ma lagona o tagata tu ma aga faa-Eleni e o’o lava foi I le gagana. 
MALAGA MUAMUA
O lo’o taua I le tusi Galuega 9:15 le valaauina o Paulo. E amata mai le fasiga o Setefano (maturo) lea e molimau le tusi sa taofi e Paulo, laei o Setefano. O lona aga atu I le ala o Tamaseko lea na valaauina ai e le Atua e ala ia Iesu Keriso. Na fa’atauasoina, peitai, na faapupulaina ona mata e Anania, ma aga atu ai I lana galuega I nuu ese, “Ina alu ia, aua o le ipu lava ia, ua ou filifilia e ma’u, e momoli lo’u igoa I luma o nuu ese ma tupu, ma le fanauga Isaraelu”. O le galuega a Paulo, o le fa’ailoaina ma le talaina o Iesu le Toetu, o le Tala Lelei lea a Le Atua. E iai nisi na fesoasoani I le galuega a le aposetolo. O Panapa poo Iosefa e pei ona iloa ai o le Sa Levi ae na fanau I Kuperu. O Ioane Mareko, lea e taua o le tama a Maria.  O Timoteo, sa fanau I Lusa, o ona matua o lona tina o le Iutaia, ao lona tama o le nuu ese. O Tito, o Sila ma Luka lea e taua o le tusitala nuu ese, sa tusia le tusi a Galuega. E ui I le matamataita o tagata Iutaia I le aposetolo ona o lea fa’atoa maea le fasiga o Setefano ae na iu lava ina talia e tagata. O Panapa na ia faailoa I le auso’o le avea o Paulo ma aposetolo ma amata ai lava galuega. O le lamatia pea o le soifua o Paulo, na toe fa’afoi ai I Taso e le auso’o, ma o I na galulue ai ma Panapa. O Anetioka na amata ai le la galuega ma Panapa ma o tagata na talitonu ia Iesu Keriso na taua ai Kerisiano. Na mautala Paulo ma Panapa I se oge o lea oo mai le lalolagi ma na toe Malaga  ai lea I Iesrusalema e momoli meaalofa mo lea au Kerisiano. Na toe taliu I Anetioka Suria ma Malaga faatasi ai ma Ioane Mareko. O lo’o taua na totofi ai e le Agaga Paia mo se galuega faapitoa, ma na amata ai le Malaga Faa-misionare muamua. KUPERU
Na Malaga Paulo, Panapa ma Ioane Mareko Kuperu ma taunuu I le isi aai o Salamina ma talai ai seia oo I Pafo. O I na feiloai ai ma le Sui Konesula o Kuperu, o Sekia Paulo. Sa ia Sekia Paulo se taulaitu, o se Iutaia ma o Paiesu lona igoa, o le isi ona igoa o Elima. Na tetee le taulaitu I le talaiga a Paulo, peitai na pulatoa Paulo I mata o le taulaitu ma tauaso ai. Na ofo le sui Konesula ma ua faatuatua ma fiafia I le afioga a Le Atua. O Pereka Pafulia na faaauau ai le Malaga ma tuua ai e Ioane Mareko le Malaga, ae foi I Ierusalema. Na talai Paulo ma Panapa I Anetioka Pisitia I le sunako I le sapati ma lauga ai Paulo. Na amata I le faamatalaina o augatama a Isaraelu ma le tala faasolopito mai le amataga e oo I le maliu ma le toetu o Iesu Keriso. Na toatele e na faatuatua peitai na matau’a tagata Iutaia ma tutuli ese Paulo ma Panapa. O I lea na tutu ai vae o Paulo ma Panapa I le eleele, e foliga mai, e mama I laua ma ia tagata, poo se fetuu foi. 
Na faasolo le Malaga mai Anetioka Pisitia ma oo I Ikonio. Ua talitonu nisi peitai na vaeluaina le aai, ma ua taupulepule nisi o lea fetogi ia Paulo ma Panapa I ma’a ona toe aga ese ai lea o le Malaga. Na fa’aauau le Malaga I Lusa, o I na faatuina ai le pipili. Peitai na manatu tagata Lusa ua ia te’i  laua atua, ona faaigoa lea ia te I laua o Paulo ia Ereme a’o Panapa ia Seu. Na latou osi taulaga ia Panapa ma Paulo, peitai na saeia e I laua o laua ofu ma vavao atu I tagata Lusa. O I na faatasi ane ai tagata Anetioka, Pisitia, o Ikonio, ua latou faatasi ma tagata Iutaia I Lusa ma fetogi I ai laua I maa ma toso I tua o le aai. Na oo le Malaga I Teipe, ma ua faatupulaia le toatele o e na talitonu I le talaiga, ona toe foi ai lea e asia nuu na ui mai ai le Malaga. Sa iai fe’eseeseaiga na alia’e mai ina ua toe asia le Ekalesia I Anetioka Suria, e pei o finauga I le Peritome. O le faaolaina poo le ala I le Faaolataga ia tausia tulafono e iai le Peritome. Peitai o le Alofa Tunoa o Le Atua ua talia ai tatou uma I le faaolataga. 
MALAGA LONA LUA
Na toe amata le Galuega lona lua a le aposetolo I Anetioka Suria. Na fe’eseesea’i ai Paulo ma Panapa, ma ua o Panapa ma Maerko I Kuperu, ao o Paulo ma Sila, ua amata I Suria, e ui atu I Taso. Na iai Timoteo I Lusa, o se tagata e talitonu ma tauleleia o ia. O Ina na peritomeina ai Timoteo, o le manatu o le aposetolo ia faigofie ona taliaina faatasi I laua I  le Sunako mo le talai’ina o le Talalelei. Na ui ane I Teipe, Lusa, Ikonio ma Anetioka Pisitia, o le atu Kalatia. O se Ekalesia o nuu ia, lea na tusi ai Paulo I le Ekalesia I Kalatia. Na vaoia I laua e le agaga paia ia aua nei oo atu I Asia iti’iti, ona o lea I Musia. E lei mafai ona o le Malaga I Pitunia ona ua vaoia e le Agaga Paia. O Teroa na iloa ai le faaaliga o le tagata o loo valaau mai Maketonia o loo moomia le fesoasoani, o I na o ai ma Luka. O Maketonia na fai ai le lotu I le sapati I tua o le aai I le auvai o le vaitafe. O I na faatuatua ai Litia, le fai ie pauli, ona valaauina lea o le Malaga I lona fale. O le nofoaga e tatalo ai, na iloa ai se tamaitai ua ulu ai se se aitu vavalo. Na fai ai se vavega, ona tulia lea o le aitu vavalo, ona feita ai lea o alii o le nuu ma latou saisai ia Paulo ma Sila ma toso I luma o le aai. Na tuuina I le falepuipui, peitai, na pepese I laua I le po, ua luluina le mafuie. Na manatu le leoleo o le falepuipui ua sosola I laua I fafo aua ua matalatala o la noataga, peitai e leai. Na faatuatua le leoleo o le fale puipui na papatisoina o ia ma ia ave I laua I lona aiga. 
Na tatala I tua Paulo ma Sila ma iloa ai o I laua o tagata Roma. Na toe o I le aiga o Litia ma faaauau ai le Malaga. Na oo le Malaga I Filipi agai I Tesalonia ma ui atu I Amelipoli. Na folafola ai le Keriso I le tolu Aso Sapati. O lesu Keriso-Tupu Aoao, Faaola I le lalolagi. Na faigofie le galuega I Tesalonia aua na talia lelei latou e tagata Iutaia o lo’o nonofo ai. O Atenai na iloa ai e Paulo le tele o tupua. Ae na talitonu ai nisi pei o Taionusio o Areopako ma Tamari. O Taionusio na avea ma Epikopo o le Ekalesia I Atenai. 
Na Malaga Paulo I Korinito ma feiloai ai ma Akula ma Pisila. O tagata fai falei’e, ma na nofo ai Paulo. Na toe foi ane Sila, Timoteo mai Perea Maketonia ma faaauau ai le galuega I Korinito. O I na sa tusia ai le Tusi I le Ekalesia I Korinito. Na sauni Paulo e Malaga ese, na ia oti poo lea o lona ulu I se nu’u tu matafaga e le mamao ma Korinito Kenikerea. Na toe foi I Ierusalema mo le Paseka. Na maea le paseka ona Malaga loa lea I Anetioka Suria ma o I na na tusi ai le tusi I le Ekalesia  I Kalatia.

MALAGA LONA TOLU
[bookmark: _GoBack]O le Malaga lona tolu na amata I le tusiga o le tusi I le Ekalesia I Kalatia. O le faamaninoina o le uiga o le “Tauamiotonuina I le fa’atuatua” o fete’enaiga I le va o tagata Iutaia ma Paulo i le uiga o le avea ma Kerisiano moni. E maoa’e le tali atu a le Aposetolo I Mataupu Silisili, ma le fa’alauteleina o uiga o le Tusi Paia. Na ui atu I le atu Kalatia. O le taimi lea na taunuu ai Apolo I Efeso ma talia lelei e Akula ma Pisila. E lua tausaga na iai Paulo I Efeso. Sa iai feeteenaiga I talitonuga. Na fai ai se Aoga Tusi Paia. Ua fete’enai pea tagata, o nisi o Paulo, o nisi o Apolo ao isi o Peteru.

